
MO LEINENG LA MODIMO O E LENG RARA LE MORWA LE MOWA O O BOITSHEPO!
1. Sefela sa 283 - 265/271      
2. Thapelo: Morena, Modimo, Rara yo o mo legodimong, kajeno ka Sontaga o re lela fa pele ga gago ka ntlha ya tshenyego e ntsi e e dirafalang mo phuthegong ya gago. Go na le tirelo e ntsi ya go ka re fa gare ga badumedi. Go lebalwa ke ba le bantsi, fa o sa itumedisediwe ke dikopano, gongwe ke meletlo, gongwe ke ditshupelo, gongwe ke ditlhabelo, gongwe ke ditiro tse dingwe mo phuthegong, fa go se na kutlo, le lorato, le tlhokomelo ya go tlhokomela katlholo le tshiamo ya gago. Morena, ka moo re a go kopa gore o itshoke ka rona, o re itshwarele kwa re tsietsang teng, kwa re itimokanyang teng ka go ikaya fela, fa re le basiami. A o ko o re fe Mowa o o Boitshepo wa gago gore re tsoselediwe ka Lefoko la gago, re tle re reetse Lefoko la gago, re rate katlholo le tshiamo ya gago, re di tlhoafalele ka ene Jesu Keresete, Morena, Morepholosi. Amen.

3.
Epistolo ka fa thulaganyong ya 2 e kwadilwe mo go 1 Bakorinthe 13:1-13;

Efangele ka fa thulaganyong ya 1 e kwadilwe mo go Mareko 8:31-38.

4.
A go ipolelwe tumelo ya bokeresete!

5. Sefela sa 167 - 149/152

6.
Thapelo ya mmadi wa thero.


7. Lefoko la thero ka fa thulaganyong ya 4 le kwadilwe mo go

Amose 5:21-24, le re: "Ke tlhoile meletlo ya lona, ke a e nyatsa; ga ke rate monkgo wa dikgobokano tsa lona. Gonne le fa lo mphisetsa ditlhabelo le ditshupelo tsa dijo tsa lona, ga di nkgatlhe; le setlhabelo sa tebogo sa dinamane tse di nonneng tsa lona ke gana go se bona. Tlosang tlhodio ya difela tsa lona mo go nna; ga ke rate go utlwa melodi ya diletso tsa lona. Mme katlholo e tla phothosela jaaka metsi, le tshiamo jaaka noka e e sa kgaleng." Amen. 

8. Thero: Barategi mo Moreneng wa rona Jesu Keresete, Modimo ga o kgatlhwe ke tsietso, o kgatlhwa ke boammaaruri, o a bo rata, bogolo kwa go dirisiwang leina la ona teng, kwa batho ba ona ba kgobokanang teng, ba re: Ba a o direla, ba direla Modimo ka tirelo, gongwe ka meletlo mengwe, gongwe ka go opela, gongwe ka go rapela, gongwe ka go abela. Ga o rate, fa batho ba bua, ba re: Ba direla Modimo, mme tota-tota ba direla yo mongwe, gongwe ba bangwe, fa ba bua, ba re: Ba dumela mo Modimong o e leng ona, mme tota-tota ba a dumela gore ba amogela tsa bone mo go yo mongwe, fa ba bua, ba re: ba rata Modimo, mme tota-tota ba rata yo mongwe, gongwe ba ithata fela mo go tse ba di dirang. Teng foo Modimo o latlha batho bao, mmogo le go ikaya gotlhe ga bone, mmogo le ditiro tsotlhe tsa bone. 

Modimo Rraetsho yo o mo legodimong o bua ka moporofeti Amose, wa re: "Ke tlhoile meletlo ya lona, ke a e nyatsa; ga ke rate monkgo wa dikgobokano tsa lona. Gonne le fa lo mphisetsa ditlhabelo le ditshupelo tsa dijo tsa lona, ga di nkgatlhe; le setlhabelo sa tebogo sa dinamane tse di nonneng tsa lona ke gana go se bona. Tlosang tlhodio ya difela tsa lona mo go nna; ga ke rate go utlwa melodi ya diletso tsa lona." Modimo o bua jalo, le fa o laotse gore bana ba Iseraele ba kopane gararo ka ngwaga go dira meletlo ya ona, ba tlisetse ditshupelo le ditlhabelo mo ntlong ya Morena ka malatsi otlhe, ba o ntshetse ditlhabelo ka dinku, le dipodi, le dikgomo, le dinonyane tse di nonneng sentle, ba rulaganye dikopelo sentle mo ditirelong tsa tempele, le go letsa diletso tsa bone ka nonofo e ntle ka dikwaere tsa baopedi le tsa baletsi. Modimo wa tlhoma tota gore tsotlhe tsa tirelo ya ona di tsamaye sentle mo phuthegong ya bana ba Modimo mo sebakeng sa kgolagano e kgologolo, jaaka re bala mo Testamenteng e kgologolo mo mafelong a le mantsi. le mo sebakeng sa kgolagano e ntšhwa Morena o rata gore bana ba Modimo ba ntshe dikabelo, ba be ba gomotsane, ba rutane ka Lefoko la Modimo, ba opele, ba  buisanye ka dipesalome le difela tsa pako le dikopelo tsa mowa, ba opelele Morena, ba mo dudueletse, Baef. 5:19; Lefoko la ga Keresete le age mo go bona segolo ka botlhale jotlhe, ba rutane, ba kgothatsanye ka dipesalome le difela tsa pako le dikopelo tsa mowa, ba opelele Modimo ka tebogo mo dipelong tsa bone, Bakol. 3:16.

Le fa go ntse jalo, re bona Lefoko la Morena jaaka lona la thero ya kajeno. Re utlwa Lefoko la Modimo le re: Ga o kgatlhwe ke meletlo, le dikgokobano, le ditlhabelo, le ditshupelo, le dikopelo le diletso tsa bone. Re bona mafoko a thero ya kajeno mo go Amose. Le baporofeti ba bangwe ba ne ba kwala mafoko a a tshwanang le ona. Moapostolo Paulo o ama kgang e e tshwanang le mafoko ao mo Epistolong e kgologolo ya Sontaga wa kajeno o o bidiwang Estomihi, a re: Tirelo yotlhe ya rona ga e thuse sepe, fa re e dira kwa ntle ga lorato. Kwa sengwe se dirwang teng mo phuthegong ya ga Keresete kwa ntle ga lorato, ga se thuse sepe. Ke re: Ke kakanyo eo e e re supang tsela ya go tlhaloganya mafoko a Testamente e kgologolo, fa go latlhwa ditlhabelo, le ditshupelo, le dikgobokano, le meletlo, le tlhodio ya difela, le melodi ya diletso. Modimo ga o kgatlhwe ke tse tsotlhe tseo, fa batho ba di dira, go se na lorato lwa go rata Modimo, fa ba di dira ba patelediwa fela, fa ba di dira ka go di dira fela, fa ba di dira ba sa ineele mo katlholong ya go atlholwa ke Modimo, fa ba di dira fela ba sa ineele mo tshiamong ya ona tota.

Ke gore ke tshwanelo tota gore tsotlhe tse re di dirang re le bana ba Modimo bogolo tsa dikopano tsa rona, le meletlo ya rona, le dikabelo tsa rona, le dikopelo tsa rona di tsamaelane ka metlha le go amogela katlholo le tshiamo ya Modimo. Di amogelesega fela mo Modimong, fa re amogela katlholo ya go atlholwa ke ona, le go balelwa tshiamo ya ona ka ntlha ya ga Keresete.
A re ithuteng ka metlha sešwa gore tsotlhe tse re di dirang, le fa e le tsona tse re di boleletsweng ke Modimo, ga di tlose boleo mo go rona, ga di dire gore re nne basiami fa pele ga Modimo. Modimo mo katlholong ya ona o atlhola gore nna, le wena, rotlhe re baleofi, rotlhe re tlhaela kgalaletso ya Modimo. Ke re: Mo go rotlhe go a bonala gore mo katlholong ya Modimo motho yo o sa direleng mokaulengwe wa gagwe ka lorato, yo o gatelelang bahumanegi, yo o sa ba thuseng mo tlalelong ya bone o na le molato fa pele ga Modimo, ke moleofi. Mo Efangeleng ya ga Matheo re utlwa gore le ene yo o sa itshwarelaneng le mokaulengwe wa gagwe o laotswe gore a tlogele kabelo ya gagwe fa pele ga aletare, a ye a letlanye le mokaulengwe wa gagwe, a ise a tswelele ka go dira tiro ya gagwe mo tirelong-Modimo. Yo o tswelelang mo kopanong, mo moletlong, mo kabelong, mo tshupelong ga a kgatlhe Modimo. Ka Lefoko la moporofeti o latlhwa fa pele ga Modimo. A re gopoleng katlholo e e bokete eo mo katlholong ya Modimo, re tswelele ka go ipolela mmogo le moapostolo Paulo le kgosi Dafita, re re: "Modimo o boammaaruri, mme motho mongwe le mongwe ke moaki, jaaka go kwadilwe, ga twe: 'Gore o tle o fitlhelwe o siame mo mafokong a gago, o fenye (mo katlholong ya gago), fa o bewa molato,'" Baroma 3:4.

A re gopoleng boammaaruri joo, le jo bongwe jo bo re ntshang mo melatong ya rona, le mo maleong a rona, jwa gore Modimo o re balela tshiamo ya ona ka go dumela mo go Jesu Keresete, ka go itshwarela maleo a rona ka ntlha ya gagwe, ka go re amogela ka bogolo le bontsi jwa bopelotlhomogi jwa ona. Ke fa Modimo o kgatlhwa ke tirelo ya rona, ke dikgobokano le meletlo ya rona, ke dikabelo le ditshupelo tsa rona, ke dikopelo le difela le diletso tsa rona. Ke fa re ema fa pele ga ona ka tshiamo ya ona. Ke fa go sa tlhole go batlega gore re eme fa pele ga ona ka tirelo ya go ka re, gongwe ka go itsietsa ka go gopola gore o tshwanetse go re amogela ka tshiamo ya rona. Re dumelelwa ke go tsena mo ntlong ya ona fela ka bontsi le bogolo jwa bopelotlhomogi jwa ona, Pes. 5:8. Ke fa re gogiwa ka tshiamo ya ona fela. Ka go itse pholoso ya rona ka go itshwarelwa maleo, ka go gololwa mo boleong, le mo thateng ya ga Satane ke Keresete re direla Modimo re sa boife sepe. Ke fa tirelo ya rona e amogelesega sentle fa pele ga Modimo. Amen.

9.
Thapelo: Morena, a o ko o re thuse gore re go direle ka metlha ka go gopola katlholo le tshiamo ya gago e e mo go Keresete Jesu. Amen. Thapelo ya Morena: Rara wa rona yo o mo legodimong ...

10. Sefela sa - - 267/273    

A kagiso ya Modimo e e fetang tlhaloganyo yotlhe e boloke dipelo tsa rona le maikutlo a rona mo go Keresete Jesu, Morena, Morepholosi. Amen.

Thero eno e kwadilwe ke E. A. W. Weber, ka ngwaga wa 1994/2006

Kgatiso le go rongwa ga dithero tseo go tshegediwa ke kopano e e bidiwang The Lutheran Heritage Foundation.


